
KEHIDUPAN di Tokyo, Jepun cukup menekan. Semuanya mahal sehingga memaksa warganya berfikir panjang sebelum melakukan sesuatu. Contohnya, perkahwinan sukar dilangsungkan kerana beberapa perkara. Selain kos majlis yang tinggi, kesan selepas berkahwin cukup menakutkan, khususnya wanita. Kebanyakan mereka yang berkahwin terpaksa berhenti sebaik mendapat anak pertama. Di sini sukar mencari pembantu rumah dan kos pusat asuhan mahal. Kos persekolahan apatah lagi. Contohnya, sehelai skirt sekolah kosnya lebih 15,000 yen (RM450).��Untuk makan, anda perlu membayar hingga 980 yen (RM29), sebiji pisang (140 yen/RM4), salad (160 yen/RM5), nasi putih (220 yen/RM7dan 1,200 yen/RM36 di hotel), kopi (800 yen/RM24), air galian (160 yen/RM5) dan kemeja-T (1,500 yen/RM45). Kebanyakan barangan dikenakan cukai kerajaan lima hingga 30 peratus.��Akibatnya, purata kelahiran di Tokyo ialah 1.3 anak bagi sebuah keluarga. Malah mana-mana bayi yang lahir, dia dianggap sangat bertuah kerana kelahirannya memang benar-benar ?iizinkan?dan dirancang. Ini digambarkan apabila purata remaja memiliki simpanan hingga 2,000,000 yen (RM60,000) di bank.��Justeru, untuk melihat seorang kanak-kanak di Tokyo pun terlalu sukar. Sepanjang 12 hari di sana, penulis hanya nampak tidak lebih 10 kanak-kanak. Malah Persekutuan Pertubuhan Ekonomi Jepun (Keidanren) iaitu tokoh korporat dan konglomerat Jepun, menarik perhatian kerajaan dengan mengemukakan kertas kerja bertajuk Establishment of a New Growth Strategy in Response to a Declining Birth Rate and an Aging Society.��Kalangan remaja pula ramai terbabit dengan masalah sosial. Mereka berkumpul di beberapa kawasan di Akihabara, Harajuku, Shibuya, Shinjuku atau Roppongi.��Di sini, gaya terkini gadis memakai kasut platform, terompah, kasut panjang paras lutut dan stoking panjang. Tumpit kasut dan terompah setinggi lima inci perkara biasa. Rambut mereka dicelup warna perang, putih, biru atau hijau sebagai satu kegilaan alaf ini.��Remaja lelaki pula menggilai pakaian ala penyanyi hip-hop. Dengan fesyen rambut kusut masai, telinga bertindik, pergelangan kaki dan tangan dililit tali kulit serta menghisap rokok, kehidupan mereka bertambah rancak menjelang malam dan pagi minggu.��Dalam satu kes di Lapangan Terbang Narita, penulis cemas melihat seorang pemuda hip-hop berseluar labuh ketika menaiki tangga bergerak kerana tidak dapat membayangkan kalau seluarnya tersepit.��Remaja kerap pulang lewat terutama malam minggu. Ada yang tidur di bangku di taman bunga dan stesen kereta api. Malah ada rakan berkata, ada gadis sengaja membawa beg pakaian pada Sabtu dan mencari teman tidur pada malam minggu dan terus ke pejabat pada pagi Isnin.��Kerana banyak kekangan untuk berkahwin, ramai pemuda dan eksekutif hidup bersekedudukan. ��Namun ada perkembangan terbaru yang semakin ketara di Jepun apabila ibu kini lebih cenderung mencari menantu gadis Filipina. Ini berikutan gadis Jepun enggan menghadapi risiko kehilangan kerjaya apabila berkahwin. Selain itu, ramai pemuda Jepun gemar berhibur di Manila kerana kos di negara itu rendah.��Di kalangan eksekutif, pengurus dan pegawai kanan syarikat, kehidupan mereka turut bergelumang dengan masalah sosial. Tidak dinafikan mereka rajin bekerja, berdisiplin dan gigih. Tetapi kepenatan mereka ?ibayar?dengan berseronok selepas waktu pejabat. Mulai jam 5 petang (suasana seperti jam 7 malam di Malaysia), ada mulut yang berbau arak. Selepas waktu pejabat, mereka memenuhi pusat kesihatan, bermain paccinko, makan dan menikmati kopi di restoran, ke rumah urut dan bar.��Apabila berselisih dengan mereka jam 10 malam, pastinya mulut mereka berbau arak. Mereka memapah rakan yang mabuk teruk. Yang tidak berteman, tersadai di tepi jalan. Jika polis menemui mereka, polis akan menyeluk saku dan mengeluarkan sejumlah wang sebelum menahan teksi. Pemandu itu diarah menghantar pulang pemabuk terbabit berdasarkan alamat.��Justeru, selepas jam 10 malam, teksi menjadi pengangkutan utama. Kebanyakan jalan di kawasan yang mempunyai banyak restoran, bar dan pusat rehat, sesak dengan teksi.��Begitu juga dengan rumah seks yang banyak beroperasi secara berlesen. Malah kedai barangan seks juga beroperasi seperti kedai mainan lain. Begitu juga rumah untuk pengamal homoseks beroperasi tanpa sekatan.�Apakah ini kesan kemodenan selain sikap isteri yang dikatakan memarahi mereka jika pulang awal dari pejabat?��Bagaimanapun, masalah penagihan dadah dan jenayah dikatakan terlalu sedikit di sini sebab masing-masing hidup senang.





